
Deel twee

2.
BYBELSE BEGINSELS OOR GELD EN DIE GEE VAN BYDRAES

Bybelse beginsels oor geld en gee van bydraes.  (Dit sluit ’n aantal Bybelstudies in.)

Wie al die Bybel met aandag gelees het, sal weet dat daar baie oor materiële besit gepraat word.
Sonder om te veel te maak van die aantal kere wat ’n taak of ’n woord in die Bybel verskyn, is die volgende gegewens interessant:

Daar is 500 teksverse oor gebed en minder as 500 oor geloof, maar 2 350 verse oor geld en besittings;

in die vier Evangelies handel een uit elke tien verse (288) direk oor geld;

16 van die 38 gelykenisse wat Jesus vertel het, handel oor die regte aanwending van geld en besittings; en

naas die koninkryk van God is die "onderwerp" waaroor Jesus die meeste gepraat het dié van geld en besittings.

In die Bybel is geld en die regte gebruik daarvan dus baie belangrik.  ’n Volledige uiteensetting van hierdie onderwerp is nie hier haalbaar nie.  Wat volg, is ’n oorsig van die belangrikste fasette van die Bybel se boodskap oor materiële besit.

2.1
Alles op die aarde is God se eiendom; Hy het die mense as bestuurders daarvan aangestel

Alles behoort aan die Here (Psalm 24).  Dat God die eienaar is, staan sentraal en mag nie vergeet word nie.  Die Nuwe Testament begrond die skepping van alles in Christus (Kolossense 1:15-17).

Om bestuurder (rentmeester) te wees, beteken dat ons God se eienaarskap en heerskappy deur ons hele optrede erken.  Wanneer Hy as Koning erken word, word ons Koninkryksmense wat diensbaar is.

Dit hang ten nouste saam met die lewensprioriteite van byvoorbeeld Matteus 6:33: "Beywer julle allereers vir die koninkryk van God en die wil van God, dan sal Hy julle ook al hierdie dinge [kos, klere, lewensmiddele] gee."  Iemand het dit so gestel: "Bybelse rentmeesterskap is alles wat jy met jou lewe en besittings doen nadat jy ’n kind van God geword het."

2.2
Die aarde (materiële wêreld) is ’n goeie gawe van God en is bedoel om deur sy mense geniet te word

Die Bybel praat positief oor die materiële wêreld. Die skrywer van die skeppingsverhaal in Genesis 1 herhaal byvoorbeeld sewe maal dat God alles goed gemaak het (Genesis 1:4, 10, 12, 18, 21, 25, 31).  God het die tuin met sy oorvloed vir die mens geskep om te geniet.  God het die mense na sy beeld geskep (Genesis1:26-27) en hulle as rentmeester oor die hele aarde aangestel (Genesis 1:26, 28).
Uit die talle beloftes van God om die land Kanaän met sy oorvloed natuurlike bronne aan Israel te gee, kom God se verbintenis om die materiële wêreld as ’n gawe aan sy volk te gee, na vore (vgl. Genesis 12:2-3, 15:18, 17:8, 22:17; Numeri 14:8; Deuteronomium 6:3, 8:18).  Die historiese gedeeltes van die Pentateug maak dit duidelik dat God sy volk met voorspoed en materiële besittings soos die Kanaän land seën, sodat hulle van hulle kant weer vir al die volke van die aarde tot seën kan wees.

God het alles in die materiële wêreld goed geskep.  Hy gun elke mens ’n deeltjie van die aarde.  Die noue samehang tussen God se seëninge en materiële voorspoed val op wanneer ’n mens deur die Bybel blaai.  God seën Israel met materiële besittings as hulle die verbond onderhou.  Uit die lewensverhale van mense soos Job (Job 1, 42), Abraham (Genesis 20:14-16, 24:35), Isak (Genesis 26:13), Jakob (Genesis 30:43, 47:27), Dawid, Salomo (1 Konings 10:14-29) en verskeie ander figure in die Ou Testament is hierdie samehang opvallend.  In die wysheidsliteratuur word rykdom as ’n beloning vir harde werk voorgehou (Spreuke 12:11, 14:23).

Hoewel die Nuwe Testament nie materiële welvaart as ’n teken van God se seën sien nie, word erken dat daar van die vroegste tye af welgestelde Christene was.  Die Nuwe Testament praat byvoorbeeld van Christene wat huiskerke in die vroeë geskiedenis van die Christendom gehuisves het.  Hierdie welvarende gelowiges het rondreisende evangeliedienaars ook finansieel ondersteun.

Wat opval, is die Nuwe Testament se beklemtoning van mededeelsaamheid en sorg. Die vroeë Christene het hulle goed met mekaar gedeel om te verhoed dat iemand sou verarm (Handelinge 4:34).  Paulus stel die beginsel van ewewig in materiële voorsiening voorop wanneer hy gelowiges aanmoedig om na die voorbeeld van Christus in liefdeswerk oorvloedig te wees (2 Korintiërs 8:7, 9, 12-14).

Nuwe-Testamentiese verwysings na gelowiges wat materiële voorspoed beleef, kom hoofsaaklik voor in ’n konteks waar hulle hul besittings in belang van God se koninkryk en kerk aanwend.  Dié wat ryk en welvarend is, word gewaarsku om nie hooghartig te wees en hulle vertroue op die onsekerheid van rykdom te vestig nie. Hulle moet eerder op God vertrou, want dit is "God wat alles ryklik aan ons gee om te geniet."  En die vreugde van die "geniet" is te vind in "goed doen, ryk wees in goeie dade, vrygewig en mededeelsaam".  Dit vergader ’n skat as ’n goeie belegging vir die toekoms (1 Timoteus 6:17-19).

2.3
Materiële besittings is baie dikwels die oorsaak daarvan dat mense hulle rug op God draai en die geloof versaak

Hoewel materiële besittings inherent goed is, moet die geweldige rol wat dit speel om mense van God afvallig te maak, nie onderskat word nie.  In die wêreld van vandag, wat grootliks materialisties georiënteer is, het hierdie faset van die Bybel se boodskap oor materiële besit van kardinale belang geword.

Die begeerte na baie materiële besittings het ernstige gevolge: Mense draai die rug op God, mense raak vyandig teenoor mekaar en verwaarloos die armes en noodlydendes.  Daarom dat die meeste Ou-Testamentiese wette wat oor besittings handel, beperkings plaas op die hoeveelheid besittings wat versamel mag word.  Die voorbeelde van rykdom wat sommige gelowiges in Bybelse tye besit het, moet dus nie sonder meer as God se wil vir almal verstaan word nie. 

Teenoor hierdie voorbeelde staan die talle direkte voorskrifte van God wat eerder beperkings stel op die oorvloedige rykdom vir enkeles om die armes te beskerm.  Neem byvoorbeeld die voorskrifte dat elke sewende jaar ’n Sabbatsjaar moet wees: Dan is alle skuld afgeskryf en die landerye moes "rus."  Alles om die volk te laat onthou dat God die eintlike besitter is en dat ons as mense net bestuurders is van wat Hy gee.  Die jubeljaar (elke vyftigste jaar), wanneer alle grond aan die oorspronklike eienaars teruggegee is, was verdere bevestiging hiervan. 

Die enorme hoeveelheid rykdom wat die Ou-Testamentiese konings versamel het, het baie sosiale onreg en daarom profetiese kritiek veroorsaak.  Die profete en digters het herhaaldelik teen die goddelose rykes gewaarsku.  Hierdie Ou-Testamentiese profetiese kritiek teen die misbruik van materiële besittings en sosiale onreg vind ons net so terug in die Nuwe Testament – in ’n selfs skerper vorm (Jakobus 5:1-6)!

Die Nuwe Testament waarsku nie net teen die onreg van rykes nie, maar ook teen die gevare wat ’n verkeerde ingesteldheid teenoor geld en materiële besittings vir gelowiges inhou. Jesus het Mammon as God se vyand beskou.  Die Pauliniese briewe waarsku ook oor en oor dat juis geld die Woordbediening kan verhinder.

Die pastorale briewe verklaar onomwonde: "Geldgierigheid is die wortel van allerlei kwaad" (1 Timoteus 6:10).  ’n Parafrase stel 1 Timoteus 6:10-11 baie betekenisvol: "Mense vir wie dit baie belangrik word om ryk te wees, kom gou in die moeilikheid.  Hulle gierigheid maak dat hulle in die hande van Satan instap omdat hulle gedurig op allerhande maniere uitgelok word om verkeerde dinge te doen.  Uiteindelik bly daar van hulle en hulle begeertes niks oor nie en hulle beland in die hel.  Om agter geld aan te hardloop laat jou in die kloue van allerhande slegte dinge inhardloop.  Daar is party mense wat eers aan die kerk behoort het, maar toe so agter geld begin aanloop het dat hulle vandag nie eens meer lid van die kerk is nie." 

In die gemeenskap aan wie Jakobus skryf, het die ryk ongelowiges die arm Christene wetlik "vermoor" (Jakobus 5:1-6).  Die beelde in Openbaring wat ekonomiese implikasies het, is skrikwekkend!  Die rol wat welvarende Joodse en Romeinse leiers in Jesus se kruisiging en die vervolging van sy volgelinge gespeel het, dien ook as waarskuwing vir wie welvarendes beny en probeer navolg.

2.4
Om waarlik ’n rentmeester te wees, moet ’n mens se lewe ’n radikale ommekeer en transformasie ondergaan

Ons moet besef dat die verlossing in Christus die totale lewe omvat.  Ons wys die gevaar van vergeesteliking af.  Dít het direkte implikasies vir hoe gelowiges met geld en materiële besittings omgaan.  Die verlossing in Jesus Christus is ’n omvattende saak, wat vereis dat ’n gelowige se hele lewe aan God toegewy is.  Hoe jy geld hanteer, hang ten nouste saam met jou toewyding aan God.  Paulus noem hieroor die voorbeeld van die Masedoniërs: "eers het hulle hulleself aan die Here gegee en toe aan ons" (2 Korintiërs 8:5).

Gelowiges wat erns wil maak met die Skrif se boodskap oor rentmeesterskap, sal erns moet maak juis met die manier waarop hulle hul materiële besittings hanteer.  Die Ou-Testamentiese ryk patriarge en konings se vroomheid het veral geblyk uit hulle milddadige hulp aan armes en behoeftiges.  Ou-Testamentiese wette het verpligte tiendes en belastings gevorder om voltydse godsdienstige werkers te ondersteun en die behoeftiges te help. God se besorgdheid oor die "weduwees, wees, vreemdelinge en armes" loop soos ’n goue draad deur die hele Bybel.  Hierdie besorgdheid moes ongetwyfeld daartoe bydra dat die volk elke vorm van uitbuiting sou vermy, maniere sou soek om die diepste nood van gemarginaliseerdes te ondervang en die oorsake van hulle nood aan te spreek.
Lukas en Paulus moedig voortdurend die gee van milddadige aalmoese aan, terwyl die bergrede (Matteus 6:1-4) hierdie praktyk voorveronderstel.  Jakobus en Johannes stem saam dat iemand wat in ’n posisie is om te help, en weet dat sy broers en susters in materiële nood verkeer, beswaarlik verlos kan wees as hy nie hulp verleen nie (Jakobus 2:14-17; 1 Johannes 3:17-18).
Die manier waarop die Skrif krities na die hantering van materiële besittings kyk, daag ons as gelowiges wat in ’n materialistiese wêreld en tyd leef uit om krities te kyk na die rol wat geld en materiële besittings in ons eie lewens, die gemeentes, die kerk in die breë en die gemeenskap speel.

2.5
Daar is sekere uiterstes van rykdom en armoede wat op sigself net nie aanvaarbaar is nie

Die verskynsel dat rykes al ryker en armes al armer word, kom deur die geskiedenis heen voor.  Enige ekonomiese stelsel gee op een of ander stadium daartoe aanleiding dat sekere mense materiële besit opgaar wat hulle nie nodig het nie of wat net deur hulle self gebruik word.

Dit is een ding om geld bymekaar te maak wat dan vir doeleindes van die koninkryk van God aangewend word (Lukas 16:9, 19:11-27).  Dit is egter iets totaal anders om bronne op te gaar bloot vir selfsugtige behoeftes of wat uiteindelik vernietig word of verdwyn voordat dit vir enige goeie doel gebruik kan word (Lukas 16:19-31; Jakobus 5:1-6).  Sulke opgaring of akkumulering is sonde.  In God se oë is dit dwaas (vgl Lukas 12:13-21, 16:19-31)!  Gierigheid as uiting van sondige menswees word as teenstelling van vertroue op God gestel en ten sterkste veroordeel (Efesiërs 5:3; Kolossense 3:5; Hebreërs 13:5), en as ’n wortel van allerlei kwaad beskryf (1 Timoteus 6:10).

As sout van die aarde het gelowiges en die kerk die roeping om die polarisering van rykes en armes te ontlont.  Ons moet altyd krities teenoor hierdie verskynsel staan.  Gelowiges moet daarop bedag wees om nie hieraan mee te doen nie.  In ’n tyd waarin rykdom dikwels met mag gepaard gaan en armoede met magteloosheid, mag ons die nood van armes nie vergeet nie.  Rykes wat hulle materiële mag gebruik om armes te verontreg, oortree God se wet. 

Teenoor die uiterstes van rykdom en armoede stel die Bybel milddadigheid en matigheid.  Paulus haal God se voorsiening van manna in die woestyn (Eksodus 16:18) aan om groter milddadigheid by die Korintiërs aan te moedig (2 Korintiërs 8:15). 

Die grondslag van die herverdeling van besit in die Sabbats‑ en jubeljaar, asook die profetiese kritiek teenoor die oorvloedige rykdom van sommige leiers van Israel, is die beginsel van matigheid.  Die vroeë Christelike gemeenskaplike besit in Handelinge, en die voortgaande insamelings vir die armes reg deur die Nuwe Testament, bevestig die belangrikheid van milddadigheid en matigheid.  Dit sluit aan by die beginsel van ’n hele stuk wysheidsliteratuur, wat Spreuke 30:8 só saamvat: "moet my nie arm maak of ryk nie."
Voeg hierby Paulus se oproep om eenvoudig te lewe, veral as iemand ’n evangeliedienaar is (om nie vir mense nog rede te gee om die evangelie in diskrediet te bring nie).  Jesus se lewe en leer kan nie sonder die belangrikheid van matigheid verstaan word nie.
2.6
Die Bybelse lering oor materiële besit is onlosmaaklik met godsdienstige sake vervleg

Die verlossing deur Jesus is omvattend. Dit sluit in dat God sy kinders in sy groot genade in alle opsigte wil seën.  Daarom deel ons in die seëninge van vergifnis van sonde, versoening met God, verlossing van die mag van sonde, genesing en gesondheid en ook materiële seëninge (om enkele voorbeelde te noem).  Dat God sy kinders op talle maniere wil seën, is waar, maar dit is ook waar dat alle gelowiges nie altyd alle seëninge beleef nie.  Laasgenoemde is nie noodwendig die gevolg van persoonlike sonde of gebrekkige geloof nie, maar eerder daaraan toe te skryf dat ons as kinders van God ook volledig deel in die wêreld, wat nog ly onder die sondes van alle mense.

Hoewel die Bybel van materiële oorvloed as seëninge van God gepraat word, word daar nie ’n direkte verband tussen geloof en materiële oorvloed gelê nie.  Daar bestaan wel ’n noue verband tussen geloof en die wyse waarop gelowiges hulle materiële besittings (wat baie óf min kan wees) hanteer.  Gelowiges kan hul (baie of min) materiële besittings as seëninge van God beleef en geniet.
Ons verhouding met God het direkte implikasies vir ons verhouding met materiële besittings: ons verknogtheid daaraan of ons gewilligheid om daarvan prys te gee, ons opoffering om dit in die hande te kry of ons gewilligheid om dit te offer, ons afhanklikheid daarvan of ons wete dat ons van God alleen afhanklik is.  So gesien, is ons verhouding met ons materiële besittings ’n weerspieëling van ons verhouding met God.

Wanneer ons begin verstaan hoe belangrik materiële besittings in die Bybel funksioneer, kan ons nie anders nie as om te besef dat ons hantering van ons besittings in ooreenstemming moet wees met ons belydenis van wat ons verhouding met ons hemelse Vader is.  Ons geloof in Jesus Christus moet volgens Jakobus (Jakobus 2:14-17) ’n lewende geloof wees, wat gewillig is om materiële gawes te kan gee.  Ons liefde moet volgens Johannes (1 Johannes 3:17-18) opregte dade wees, wat getuig dat ons omgee vir mense wat gebrek ly.  As kinders van ons hemelse Vader, wat vrygewig is en oorvloedig uitdeel (Matteus 5:45), moet ons ook leer om ryk te wees in oorvloedige vrygewigheid (2 Korintiërs 8:2).  "God het die blymoedige gewer lief" (2 Korintiërs 9:7).

’n Gewende God verwag mense wat ook gee.  Die Christenrentmeester is ’n blymoedige gewer.  Soos God gee en Christus ’n self-gewende Verlosser is, so gee sy volgelinge om hulle nuwe natuur in Christus te toon.  Hulle gee van hulleself en van hul besittings. So word dit moontlik om Christelike dienswerk uit te voer.

2.7
BYBELSTUDIES

’n Aantal Bybelstudies om hierdie beginsels te bevestig, is op die webwerf van die Sinode beskikbaar.  Dit handel oor:

2.7.1.
Die Bybel oor dankoffers

Een
Paulus en die Korintiërs

Twee
Wat gebeur as mense die Here se seën ervaar?

Drie
Die Here se beloftes, wat aan mildadigheid verbind is, bly waar.
Vier
Wat leer die Bybel oor ’n tiende as maatstaf vir dankoffers?

Vyf
Die uitwerking van dankoffers volgens vermoë

Ses
Die Here gee ’n nuwe denkwyse

Sewe
Waarvoor moet dankoffers aangewend word?

Agt
Hoe Paulus gelowiges gemotiveer het.

Nege
Die gevare van geldgierigheid (sekuriteit in besittings).

2.7.2
God en ons besittings
Een
Die gelykenis van die ryk man en Lasarus
Twee
Vier beginsels rakende ons besittings

Drie
Geld en ons saligheid

Vier
Ons dankoffer

2.7.3
Bybelstudies om die Skrifagtergrond te bevestig

2.7.4
Dankoffer - eienaar of bestuurder?

2.7.5
’n Oorsig oor materiële besit in Spreuke

2.7.6
Spreuke oor besittings

